
					Prawfddarllenwyd y dudalen hon

701[1] Ffrydiau Gorfoledd y Gwaredigion.





98. 98. D.






1 MAE ffrydiau 'ngorfoledd yn tarddu

O ddisglair orseddfainc y ne';

Ac yno'r esgynnodd fy Iesu,

Ac yno yr eiriol Efe:

Y gwaed a fodlonodd gyfiawnder,

Daenellwyd ar orsedd ein Duw,

Sydd yno yn beraidd yn erfyn

I ni, y troseddwyr, gael byw.



2 Cawn esgyn o'r dyrys anialwch

I'r beraidd Baradwys i fyw ;

Ein henaid lluddedig gaiff orffwys

Yn dawel ar fynwes ein Duw :

Dihangfa dragwyddol geir yno

Ar bechod, cystuddiau a phoen,

A gwledda i oesoedd diderfyn

Ar gariad anhraethol yr Oen.



3 O fryniau Caersalem ceir gweled

Holl daith yr anialwch i gyd ;

Pryd hyn y daw troeon yr yrfa

Yn felys i lanw ein bryd ;

Cawn edrych ar stormydd ac ofnau,

Ac angau dychrynllyd, a'r bedd,

A ninnau'n ddihangol o'u cyrraedd

Yn nofio mewn cariad a hedd.



David Charles (1762-1834)











702[2] Hiraeth am Salem.





98. 98. D.




	
1 O! SALEM, fy annwyl gartrefle,

Mae d' enw'r pereiddiaf erioed :

Pryd derfydd fy llafur a'm lludded

O'th fewn mewn llawenydd a chlod?

Pa bryd y caf weled â'm llygaid

Dy byrth sydd o berlau mor ddrud,

A'th eurwych heolydd glân disglair,

A'th furiau sy'n sefyll o hyd?

